ՆԱԽԱԳԻԾ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ
ՈՐՈՇՈՒՄ
______ ______________ 2017 թվականի N_____ -Ն

ԳՅՈՒՂԱՏՆՏԵՍԱԿԱՆ ԿՈՈՊԵՐԱՏԻՎՆԵՐԻՆ ԱՋԱԿՑՈՒԹՅԱՆ  ՊԵՏԱԿԱՆ ԾՐԱԳՐԻ ՄՇԱԿՄԱՆ ԵՎ ՀԱՍՏԱՏՄԱՆ ԿԱՐԳԸ ՍԱՀՄԱՆԵԼՈՒ ՄԱՍԻՆ  

Ղեկավարվելով Գյուղատնտեսական կոոպերատիվների մասին Հայաստանի Հանրապետության օրենքի 29-րդ հոդվածի 2-րդ մասով՝ Հայաստանի Հանրապետության կառավարությունը ո ր ո շ ու մ  է՝
1. Սահմանել գյուղատնտեսական կոոպերատիվներին աջակցության  պետական ծրագրի մշակման և հաստատման կարգը՝ համաձայն հավելվածի:  
2. Սույն որոշումն ուժի մեջ է մտնում պաշտոնական հրապարակման օրվան հաջորդող տասներորդ օրը:







Հավելված N
ՀՀ կառավարության 2017 թ. 
___________ -ի N –Ն որոշման

ԿԱՐԳ
 ԳՅՈՒՂԱՏՆՏԵՍԱԿԱՆ ԿՈՈՊԵՐԱՏԻՎՆԵՐԻՆ  ԱՋԱԿՑՈՒԹՅԱՆ ՊԵՏԱԿԱՆ ԾՐԱԳՐԻ  ՄՇԱԿՄԱՆ ԵՎ ՀԱՍՏԱՏՄԱՆ    
1. Սույն կարգով կարգավորվում է Հայաստանի Հանրապետության պետական բյուջեի, դրամաշնորհների, օրենքով չարգելված այլ աղբյուրների հաշվին իրականացվող գյուղատնտեսական կոոպերատիվներին աջակցության պետական ծրագրերի (այսուհետ՝ Ծրագիր) մշակման և հաստատման հետ կապված հարաբերությունները: 
2. Հայաստանի Հանրապետության գյուղատնտեսության նախարարությունն ապահովում է Ծրագրի մշակումը և հաստատումը՝ «Իրավական ակտերի մասին» Հայաստանի Հանրապետության օրենքով սահմանված կարգով: 
3. Ծրագրի իրականացման տևողությունն է՝ ոչ պակաս, քան մեկ տարի:
4. Հայաստանի Հանրապետության գյուղատնտեսության նախարարությունը համակարգում է գյուղատնտեսական կոոպերատիվներին պետական աջակցության հիմնական ուղղություններով նախատեսվող միջոցառումները: 
5. Ծրագրի աջակցության ուղղությունները պետք է հիմնված լինեն Հայաստանի Հանրապետության կառավարության ծրագրով նախատեսված գյուղատնտեսական կոոպերացիայի խթանմանն ուղղված դրույթների և Գյուղատնտեսական կոոպերատիվների մասին Հայաստանի Հանրապետության օրենքով սահմանված գյուղատնտեսական կոոպերացիայի բնագավառում պետական աջակցության ուղղությունների վրա:
6. Ծրագրի մշակման համար հիմք կարող են հանդիսանալ գյուղատնտեսության աջակցության մարզային կենտրոնների (ԳԱՄԿ), տեղական ինքնակառավարման մարմինների, գյուղատնտեսական կոոպերացիայի բնագավառում գործող կազմակերպությունների, գյուղատնտեսական կոոպերատիվների կողմից ներկայացված առաջարկները: 
7. Հայաստանի Հանրապետության գյուղատնտեսության նախարարությունն ապահովում է սույն կարգի 5-րդ կետում ներկայացված առաջարկների վերլուծումն ու ամփոփումը՝ առաջնահերթությունը տալով այն առաջարկներին, որոնց իրականացումը կնպաստի.
1) հողային ռեսուրսների օգտագործման մակարդակի բարձրացմանը,
2) նոր աշխատատեղերի  ստեղծմանը,
3) արտադրողականության բարձրացմանը,
4) միավոր արտադրանքի ինքնարժեքի նվազմանը,
5) հավելյալ արժեքի ձևավորմանը,
6) արտահանման խթանմանը,
7) արդիական տեխնոլոգիաների ներդրմանը:
8. Ծրագիրը ներառում է կառուցվածքային հետևյալ բաժինները՝
1) նախորդ ծրագրով (ծրագրերով) իրականացված միջոցառումների  նկարագիրը և հիմնական արդյունքները՝ առկայության դեպքում, 
2) ծրագրի նպատակը, 
3) ծրագրի խնդիրները,
4) ծրագրի շահառուները,
5) ծրագրի շահառուների հայտերի ընդունման չափորոշիչները,
6) ծրագրի շահառուների հայտերի ուսումնասիրման և շահառուներին պատասխանելու ժամկետները, 
7) ծրագրի շահառուների հայտերի մերժման հիմքերը, 
8) ծրագրի միջոցառումները (այսուհետ՝ միջոցառումներ),
9) միջոցառման կատարման համար պատասխանատու մարմնի (կատարողի) և առկայության դեպքում՝ այլ պատասխանատու մարմինների (համակատարողների) անվանումը,
10) միջոցառումների կատարման ժամկետները, 
11) ֆինանսավորման աղբյուրը (ֆինանսավորող մարմին)՝ առկայության դեպքում,
12) յուրաքանչյուր միջոցառման համար անհրաժեշտ ֆինանսական միջոցների չափը՝ կից հաշվարկ-հիմնավորումներով (հայտնի լինելու դեպքում) և ֆինանսավորման աղբյուրները,
13)  միջոցառման կատարման վերստուգելի չափանիշը (առաջարկվող միջոցառումների արդյունավետության ստուգման չափանիշը),
14)  միջոցառումների իրականացմամբ ակնկալվող վերջնական արդյունքները:  
9. Ծրագրի ֆինանսական արժեքը գնահատվում է ծրագրի նախահաշվային արժեքի հաշվարկման միջոցով: Ծրագրի՝ պետական բյուջեի միջոցների հաշվին իրականացվելիք միջոցառումների նախահաշվային արժեքը հաշվարկվում է տվյալ տարվա բյուջետային ծախսերի հաշվարկման համար Հայաստանի Հանրապետության պետական բյուջեի նախագծերի մշակման աշխատանքների շրջանակներում ոլորտային հայտերը կազմելու և դրանք ներկայացնելու մեթոդական ցուցումներին համապատասխան: 
10. Ծրագիրը (ծրագրերը) հաստատելուց առաջ, պետք է քննարկվի Հայաստանի Հանրապետության տարածքային կառավարման և զարգացման նախարարության հետ՝ հաշվի առնելով Հայաստանի Հանրապետության կառավարության 2016 թվականի հուլիսի 29-ի նիստի N 29 արձանագրության 24-րդ կետով հավանության արժանացած Հայաստանի Հանրապետության 2016-2025 թվականների տարածքային զարգացման ռազմավարությանը հավանություն տալու մասին արձանագրային որոշումը:
11.  Ծրագրով նախատեսվող միջոցառումների վերաբերյալ տեղեկատվությունը, մինչև ծրագրի հաստատվելը՝ միջոցառումների վերաբերյալ կարծիք հայտնելու նպատակով, տրամադրվում է այն համայնքներին, որոնց տարածքներում նախատեսվում է դրանք իրականացնել:
12. Ծրագրով իրականացվելիք միջոցառումների ֆինանսավորման հարցը քննարկվում է Հայաստանի Հանրապետության պետական միջնաժամկետ ծախսերի ծրագրերի և յուրաքանչյուր տարվա պետական բյուջեի մշակման աշխատանքների շրջանակներում՝ ելնելով տվյալ ժամանակահատվածի բյուջետային առաջնահերթություններից:
13. «Գյուղատնտեսական կոոպերատիվների մասին» Հայաստանի Հանրապետության օրենքի 29-րդ հոդվածի 5-րդ մասով սահմանված լսումներն ապահովելու համար տվյալ տարվա պետական բյուջեի, դրամաշնորհների և օրենքով չարգելված այլ աղբյուրների միջոցների հաշվին ծրագրի կատարման ընթացիկ և ավարտական հաշվետվությունները, ինչպես նաև՝ ամբողջական ծրագրի կատարման հաշվետվությունները ներկայացվում են Հայաստանի Հանրապետության կառավարություն: 
14. Ծրագրի շահառուները հայտերը ներկայացնում են սույն կարգի 15-րդ կետով  սահմանված մարմիններին:
15. Պետական ծրագիրն իրականացնում են՝ լիազոր մարմինը, համապատասխան բնագավառներում Հայաստանի Հանրապետության լիազոր մարմինները, տարածքային կառավարման մարմինները, տեղական ինքնակառավարման մարմինները՝ իրենց լիազորությունների շրջանակներում: 





ՀԻՄՆԱՎՈՐՈՒՄ
ԳՅՈՒՂԱՏՆՏԵՍԱԿԱՆ ԿՈՈՊԵՐԱՏԻՎՆԵՐԻՆ ԱՋԱԿՑՈՒԹՅԱՆ  ՊԵՏԱԿԱՆ ԾՐԱԳՐԻ ՄՇԱԿՄԱՆ ԵՎ ՀԱՍՏԱՏՄԱՆ ԿԱՐԳԸ ՍԱՀՄԱՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՎԵՐԱԲԵՐՅԱԼ 
Անհրաժեշտությունը 
 Գյուղատնտեսական կոոպերատիվներին աջակցության պետական ծրագրի մշակման և հաստատման կարգը սահմանելու մասին Հայաստանի Հանրապետության կառավարության որոշման նախագծի ընդունման անհրաժեշտությունը պայմանավորված է ՀՀ Ազգային ժողովի կողմից ընդունված Գյուղատնտեսական կոոպերատիվների մասին Հայաստանի Հանրապետության օրենքի, Հայաստանի Հանրապետության վարչապետի 2016 թվականի փետրվարի 11-ի թիվ 64-Ա որոշմամբ հաստատված հավելվածի 2-րդ կետով տրված հանձնարարականի պահանջները կատարելու անհրաժեշտությամբ: 
Ընթացիկ իրավիճակը և խնդիրները 
	Ազգային ժողովի կողմից 2015 թվականի դեկտեմբերի 21-ին ընդունվել է Գյուղատնտեսական կոոպերատիվների մասին Հայաստանի Հանրապետության օրենքը, որի լիարժեք կիրարկումն ապահովելու համար անհրաժեշտ է մշակել  Գյուղատնտեսական կոոպերատիվների մասին Հայաստանի Հանրապետության օրենքի կիրարկումն ապահովող միջոցառումների ցանկը հաստատելու մասին Հայաստանի Հանրապետության վարչապետի 2016 թվականի փետրվարի 11-ի թիվ 64-Ա որոշման նախագծում ներառված  Գյուղատնտեսական կոոպերատիվներին աջակցության պետական ծրագրի մշակման և հաստատման կարգը սահմանելու մասին» Հայաստանի Հանրապետության կառավարության որոշման նախագիծը:   
Տվյալ բնագավառում իրականացվող քաղաքականությունը 
	Ներկայումս հանրապետության ագրարային ոլորտում վարվող քաղաքականության կարևորագույն ուղղություններից է գյուղատնտեսությունում տնտեսավարման ձևերի զարգացումը, մասնավորապես՝ կոոպերացիայի խթանումը: Հայաստանի Հանրապետության կառավարության գործունեության ծրագրում, Հայաստանի Հանրապետության գյուղի և գյուղատնտեսության 2010-2020թթ. կայուն զարգացման ռազմավարության խնդիրների շարքում առանձնանում է  կոոպերացիայի զարգացումը: Ռազմավարության շրջանակներում գյուղատնտեսության տնտեսավարման ձևերի զարգացման համատեքստում, միջոցառումները նպատակաուղղվում են գյուղատնտեսությունում կոոպերատիվների տարբեր ձևերի խթանմանը, որը պահանջում է մի շարք միջոցառումների իրականացում: 
Կարգավորման նպատակը և բնույթը 
	 Սույն նախագծով կսահմանվի Գյուղատնտեսական կոոպերատիվներին պետական աջակցության ծրագրի մշակման և հաստատման կարգը, գյուղատնտեսական կոոպերատիվների զարգացման բնագավառում պետական քաղաքականության հիմնական ուղղությունները: 
Նախագծի մշակման գործընթացում ներգրավված ինստիտուտները և անձինք 
	Նախագիծը մշակվել է ՀՀ գյուղատնտեսության նախարարության աշխատակազմի կողմից:    
Ակնկալվող արդյունքները 
	Սույն որոշման նախագծի ընդունմամբ ակնկալվում է Գյուղատնտեսական կոոպերատիվների մասին Հայաստանի Հանրապետության օրենքի լիարժեք կիրարկման ապահովումը:    




ՏԵՂԵԿԱՆՔ
ԳՅՈՒՂԱՏՆՏԵՍԱԿԱՆ ԿՈՈՊԵՐԱՏԻՎՆԵՐԻՆ ԱՋԱԿՑՈՒԹՅԱՆ  ՊԵՏԱԿԱՆ ԾՐԱԳՐԻ ՄՇԱԿՄԱՆ ԵՎ ՀԱՍՏԱՏՄԱՆ ԿԱՐԳԸ ՍԱՀՄԱՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ  ԸՆԴՈՒՆՄԱՆ ԱՌՆՉՈՒԹՅԱՄԲ ԸՆԴՈՒՆՎԵԼԻՔ ԱՅԼ ԻՐԱՎԱԿԱՆ ԱԿՏԵՐԻ ԿԱՄ ԴՐԱՆՑ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԲԱՑԱԿԱՅՈՒԹՅԱՆ ՄԱՍԻՆ 
Գյուղատնտեսական կոոպերատիվներին աջակցության պետական ծրագրի մշակման և հաստատման կարգը սահմանելու մասին Հայաստանի Հանրապետության կառավարության որոշման նախագծի ընդունումն այլ իրավական ակտերում փոփոխություններ և լրացումներ կատարելու անհրաժեշտություն, ինչպես  նաև միջազգային պայմանագրերով ստանձնած պարտավորությունների հետ անհամապատասխանություն չի առաջացնում:  

ՏԵՂԵԿԱՆՔ
ԳՅՈՒՂԱՏՆՏԵՍԱԿԱՆ ԿՈՈՊԵՐԱՏԻՎՆԵՐԻՆ ԱՋԱԿՑՈՒԹՅԱՆ  ՊԵՏԱԿԱՆ ԾՐԱԳՐԻ ՄՇԱԿՄԱՆ ԵՎ ՀԱՍՏԱՏՄԱՆ ԿԱՐԳԸ ՍԱՀՄԱՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ  ԸՆԴՈՒՆՄԱՆ ԴԵՊՔՈՒՄ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ  ՄԱՐՄԻՆՆԵՐԻ ԲՅՈՒՋԵՆԵՐՈՒՄ ԾԱԽՍԵՐԻ ԵՎ ԵԿԱՄՈՒՏՆԵՐԻ ՄԱՍԻՆ 
Գյուղատնտեսական կոոպերատիվներին աջակցության պետական ծրագրի մշակման և հաստատման կարգը սահմանելու մասին Հայաստանի Հայաստանի Հանրապետության կառավարության որոշման նախագծի ընդունումը պետական կամ տեղական ինքնակառավարման մարմինների բյուջեներում ծախսերի և եկամուտների էական ավելացում կամ նվազեցում չի առաջացնում:  
